МОНГОЛ УЛСЫН ИХ ХУРЛЫН 
2021 ОНЫ НАМРЫН ЭЭЛЖИТ ЧУУЛГАНЫ 
ТӨРИЙН БАЙГУУЛАЛТЫН БАЙНГЫН ХОРООНЫ 
2022 ОНЫ 01 ДҮГЭЭР САРЫН 18-НЫ ӨДӨР /МЯГМАР ГАРАГ/-ИЙН 
ХУРАЛДААНЫ ТЭМДЭГЛЭЛИЙН
ТОВЬЁГ
	№
	Хэлэлцсэн асуудал
	Хуудасны дугаар

	1.
	Хуралдааны товч тэмдэглэл:
	1-2

	2.
	Хуралдааны дэлгэрэнгүй тэмдэглэл: 
	3-9

	
	1. “Иргэдийн Төлөөлөгчдийн Хурлын зөвлөлийн ажиллах журам батлах тухай” Улсын Их Хурлын тогтоолын төсөл /Засгийн газар 2022.01.05-ны өдөр өргөн мэдүүлсэн, эцсийн хэлэлцүүлэг/
	3-4

	
	2. “Монгол Улсын Их Хурлын 2022 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төсөл
	4-9


Монгол Улсын Их Хурлын 2021 оны намрын ээлжит чуулганы 

Төрийн байгуулалтын байнгын хорооны 2022 оны 01 дүгээр сарын 18-ны өдөр /Мягмар гараг/-ийн хуралдааны товч тэмдэглэл
 

Улсын Их Хурлын гишүүн Н.Энхболд ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 13 цаг 01 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: С.Амарсайхан, А.Адъяасүрэн, Л.Оюун-Эрдэнэ, М.Оюунчимэг, Ж.Сүхбаатар;

Эмнэлгийн чөлөөтэй: Ж.Батсуурь, Ц.Мөнхцэцэг, Ж.Эрдэнэбат.

Нэг.“Иргэдийн Төлөөлөгчдийн Хурлын зөвлөлийн ажиллах журам батлах тухай” Улсын Их Хурлын тогтоолын төсөл /Засгийн газар 2022.01.05-ны өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Засгийн газрын Хэрэг эрхлэх газрын дэд дарга У.Бямбасүрэн, мөн газрын Хууль, эрх зүйн газрын дарга Н.Мягмар, Орон нутгийн удирдлага, зохицуулалтын газрын дарга П.Зоригтбаатар, Хууль, эрх зүйн газрын референт Г.Эрдэнэбулган, шинжээч Г.Дөлгөөн, Швейцарын хөгжлийн агентлагийн Төвлөрлийг сааруулах бодлогын дэмжлэг төслийн мэргэжилтэн А.Ганболд нар оролцов. 

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Л.Батмөнх, мөн газрын Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат, Төрийн байгуулалтын байнгын хороо хариуцсан реферет Э.Баттогтох нар байлцав. 

Төслийг эцсийн хэлэлцүүлэгт бэлтгэсэн талаар танилцуулгыг Улсын Их Хурлын гишүүн Ж.Ганбаатар танилцуулав.

Улсын Их Хурлын гишүүдээс асуулт гараагүй болно. 

Байнгын хорооноос гарах танилцуулгыг Улсын Их Хурлын гишүүн Ж.Ганбаатар Улсын Их Хурлын чуулганы нэгдсэн хуралдаанд танилцуулахаар тогтов.   
Уг асуудлыг 13 цаг 05 минутад хэлэлцэж дуусав.

Хоёр.“Монгол Улсын Их Хурлын 2022 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төсөл

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ч.Батбямба, мөн газрын Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат, Төрийн байгуулалтын байнгын хороо хариуцсан реферет Э.Баттогтох нар байлцав. 

 “Монгол Улсын Их Хурлын 2022 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг Улсын Их Хурлын гишүүн Н.Энхболд танилцуулав. 

Танилцуулгатай холбогдуулан Улсын Их Хурлын гишүүн Д.Тогтохсүрэн, Х.Нямбаатар нарын тавьсан асуултад Улсын Их Хурлын гишүүн Н.Энхболд хариулж, тайлбар хийв. 

Тогтоолын төсөлтэй холбогдуулан Улсын Их Хурлын гишүүн Д.Тогтохсүрэн, Н.Энхболд нар үг хэлэв.

Н.Энхболд: “Монгол Улсын Их Хурлын 2022 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг чуулганы нэгдсэн хуралдаанаар оруулж батлуулах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:
 
  8

Татгалзсан: 

  3

Бүгд: 


11

72.7 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Ц.Мөнх-Оргил Улсын Их Хурлын чуулганы нэгдсэн хуралдаанд танилцуулахаар тогтов.  
Байнгын хорооны хуралдаанаар 2 асуудал хэлэлцэв.

Хуралдаан 18 минут үргэлжилж, 19 гишүүнээс 11 гишүүн хүрэлцэн ирж, 57.9 хувийн ирцтэйгээр 13 цаг 19 минутад өндөрлөв. 

Ц.АЛТАН-ОД
МОНГОЛ УЛСЫН ИХ ХУРЛЫН
2021 ОНЫ НАМРЫН ЭЭЛЖИТ ЧУУЛГАНЫ
ТӨРИЙН БАЙГУУЛАЛТЫН БАЙНГЫН ХОРООНЫ
2022 ОНЫ 01 ДҮГЭЭР САРЫН 18-НЫ ӨДӨР /МЯГМАР ГАРАГ/-ИЙН
ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Н.Энхболд: Байнгын хорооны гишүүддээ энэ өдрийн мэнд хүргэе. 

Улсын Их Хурлын 2021 оны намрын ээлжит чуулганы 2022 оны 01 сарын 18-ны өдрийн Төрийн байгуулалтын байнгын хорооны хуралдааны ирц бүрдсэн учраас хуралдаан нээснийг мэдэгдье. 
Байнгын хороогоор хэлэлцэх асуудал хоёр асуудал байна. 
Нэгдүгээрт, Журам батлах тухай. Энэ иргэдийн Төлөөлөгчдийн Хурлын зөвлөлийн ажиллах журам. Улсын Их Хурлын тогтоолын төсөл байгаа. Засгийн газраас энэ оны 01 сарын 05-ны өдөр өргөн мэдүүлсэн. Одоо эцсийн хэлэлцүүлэг хийнэ. 
Хоёрдугаарт, Их Хурлын 2022 оны хаврын ээлжит чуулганаар хэлэлцэх асуудлын тухай Их Хурлын тогтоолын төсөл. Ийм хоёр асуудал байна. 
Хэлэлцэх асуудал дээр саналтай гишүүд байна уу? Алга байна. хэлэлцэгч суудалдаа оръё. 
Нэг.“Журам батлах тухай” Улсын Их Хурлын тогтоолын төсөл /Засгийн газар 2022.01.05-ны өдөр өргөн мэдүүлсэн, 

эцсийн хэлэлцүүлэг/

Иргэдийн Төлөөлөгчдийн Хурлын зөвлөлийн ажиллах Журам батлах тухай Улсын Их Хурлын тогтоолын төслийн эцсийн хэлэлцүүлгийг явуулна. 
Манай гишүүд бүгдээрээ мэдэж байгаа. Засгийн газраас Засаг захиргаа, нутаг дэвсгэрийн нэгж, түүний удирдлагын тухай хуулийг хэрэгжүүлэхтэй холбогдсон гурван журмын төсөл орж ирсэн. 
Байнгын хороон дээр Их Хурал дээр ярьж байгаад эхний ээлжинд зөвлөлийн ажиллах журмаа баталж авъя гэсэн. Яагаад гэвэл Үндсэн хуулиар, бусад хуулиар улирал болгон энэ зөвлөл хуралдаж байх шаардлагатай учраас бид нөхцөлийг нь бүрдүүлж, ямар ч байсан энэ зөвлөлийн журмаа гаргачихъя. 
Үлдсэн хоёр журмаа бол ажлын хэсэг байгуулчихсан байгаа. Байнгын хороон дээрээс. Энэ ажлын хэсгүүд ажиллаж байгаад хаврын чуулганаар хэлэлцэж батлах ийм шийдвэр гарсан. 
Эцсийн хувилбарын төсөл, эцсийн хэлэлцүүлэгт бэлтгэсэн тухай танилцуулгыг гишүүдэд тараачихсан байгаа. Ж.Ганбаатар гишүүн энэ танилцуулгыг уншаад танилцуулчихъя. 
Ж.Ганбаатар: Баярлалаа. Иргэдийн Төлөөлөгчдийн Хурлын зөвлөлийн ажиллах журам батлах тухай Улсын Их Хурлын тогтоолын төслийн анхны хэлэлцүүлгийг чуулганы нэгдсэн хуралдаанаар 2022 оны 01 сарын 18-ны өдөр хэлэлцэж, эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн. 
Чуулганы нэгдсэн хуралдааны анхны хэлэлцүүлгээр дэмжигдсэн саналыг төсөлд тусган, төслийн агуулга, зарчмыг алдагдуулахгүйгээр үг хэллэг, дэс дарааллын өөрчлөлтийг хийж төслийг Та бүхэнд тараасан болно.

Иргэдийн Төлөөлөгчдийн Хурлын зөвлөлийн ажиллах журам батлах тухай Улсын Их Хурлын тогтоолын төслийн эцсийн хэлэлцүүлгийг Байнгын хорооны хуралдаанаар хэлэлцэж өгөхийг хүсье. Баярлалаа.

Н.Энхболд Ж.Ганбаатар гишүүндээ баярлалаа. 
Ажлын хэсэг танилцуулъя. Засгийн газрын Хэрэг эрхлэх газрын дэд дарга У.Бямбасүрэн. У.Бямбасүрэн дарга ирсэн байна. Хэрэг эрхлэх газрын Хууль эрх зүйн газрын дарга Н.Мягмар, Засгийн газрын Хэрэг эрхлэх газрын Орон нутгийн удирдлага зохицуулалтын газрын дарга П.Зоригтбаатар, Хэрэг эрхлэх газрын Хууль эрх зүйн газрын референт Г.Эрдэнэбулган.

Ийм хүмүүс. Мөн шинжээч Г.Дөлгөөн. Г.Дөлгөөн ирсэн үү? Төвлөрлийг сааруулах бодлогын дэмжлэг төслийн мэргэжилтэн А.Ганболд. Ийм улсууд ажлын хэсэгт байна. 
Сая Ж.Ганбаатар гишүүний уншиж танилцуулсан эцсийн хэлэлцүүлэгт бэлтгэсэн тухай танилцуулгатай холбогдуулаад асуулт тавих гишүүд байна уу? Алга байна. 
Тэгвэл Иргэдийн Төлөөлөгчдийн Хурлын зөвлөлийн ажиллах Журам батлах тухай Улсын Их Хурлын тогтоолын төслийн эцсийн хэлэлцүүлгийг явуулж дууссанд тооцлоо. 
Байнгын хорооны танилцуулгыг нэгдсэн хуралдаанд Ж.Ганбаатар гишүүн өөрөө танилцуулчихъя. 
Хоёр.“Монгол Улсын Их Хурлын 2022 оны 
хаврын ээлжит чуулганаар хэлэлцэх асуудлын тухай” 
Улсын Их Хурлын тогтоолын төсөл

Дараагийн асуудалд оръё. “Монгол Улсын Их Хурлын 2022 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг хэлэлцэнэ. 
Би тогтоолын төслийг танилцуулчихъя. 
“Монгол Улсын Их Хурлын 2022 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төслийн танилцуулга.
Байнгын хорооны эрхэм гишүүд ээ,

Монгол Улсын Их Хурлын чуулганы хуралдааны дэгийн тухай хуулийн 10 дугаар зүйлийн 10.1 дэх хэсэгт Төрийн байгуулалтын байнгын хороо, нам, эвслийн бүлэг, Байнгын, дэд, түр хороо хууль санаачлагчдын саналыг үндэслэн дараагийн ээлжит чуулганаар хэлэлцэх асуудлын талаарх Улсын Их Хурлын бусад шийдвэрийн төслийг боловсруулан нэгдсэн хуралдаанд оруулж, хуралдаанд оролцсон гишүүдийн олонхын саналаар батална гэсэн ийм хуулийн заалттай. 
Үүний дагуу Төрийн байгуулалтын байнгын хороо “Монгол Улсын Их Хурлын 2022 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг боловсрууллаа. 
Монгол Улсын Их Хурлын чуулганы хуралдааны дэгийн тухай хуулийн 10 дугаар зүйлийн 10.3 дахь хэсэгт заасны дагуу саналууд ирсэн. 
Улсын Их Хурал дахь Монгол Ардын намын бүлгээс 24 санал, Улсын Их Хурал дахь Ардчилсан намын бүлгээс 18 санал, Монгол Улсын Засгийн газраас 26 санал, Байнгын хорооноос 19 санал, Улсын Их Хурлын гишүүнээс 2 хууль, 1 тогтоолын төсөл. Нийтдээ 89 хууль, тогтоолын төслийг одоо гарах гэж байгаа энэ тогтоолын төсөлд тусгуулах санал албан ёсоор бичгээр ирүүлсэн байгаа. Энэ тогтоолын төслийг боловсруулахдаа дараах зарчмуудыг баримталсан. 
Нэгдүгээрт, Шинэ сэргэлтийн бодлого батлах тухай Улсын Их Хурлын 2021 оны 106 дугаар тогтоолоор баталсан нэн яаралтай хэлэлцэх болон өргөн мэдүүлэх хуулийн төслүүд. Дээрх бодлогын хүрээнд.

Хоёрдугаарт, КОВИД-19 цар тахлын үеийн нөхцөл байдалтай холбоотойгоор Улсын Их Хуралд өргөн мэдүүлсэн хууль, тогтоолын төслийг тухай бүр хэлэлцэхээр. 
Гуравдугаарт, хэлэлцүүлгийн шатанд байгаа болон хууль санаачлах эрх бүхий субъектүүдээс өргөн мэдүүлсэн хууль, тогтоолын төслийг хэлэлцэх асуудлын дараалалд оруулах асуудлыг зөвлөлийн саналыг харгалзан Улсын Их Хурлын дарга шийдвэрлэхээр тусгасан байгаа. 
Тогтоолын төслийг гишүүдэд тараасан байгаа. Энэ дотор саяын дурдсан хуулиудыг бүгдийг нь биччихсэн байж байгаа. Гишүүдийг танилцсан байх гэж найдаж байна. Танилцуулгатай холбоотой асуух гишүүн байна уу? Алга байна. Нэр очсон уу? Д.Тогтохсүрэн гишүүн, Х.Нямбаатар гишүүн. 
Д.Тогтохсүрэн гишүүний микрофоныг өгөөрэй. 

Д.Тогтохсүрэн: Би хоёр зүйл тодруулъя гэж бодож байна. Бодвол энэ Засгийн газрын өргөн барьсан юм байлгүй дээ. 
Энэ малын тоо толгойн албан татварын хууль, татварын хэд хэдэн онцгой албан татварын хууль, нэмэгдсэн өртгийн албан татварын хуулиудад өөрчлөлт оруулах саналыг ирүүлсэн байгаа. Энэ бодвол Засгийн газраас ирүүлсэн юм болов уу гэж бодож байна. Татвартай холбоотой асуудлаар бид Засгийн газраас ирсэн хуулийг л ярьж байх ёстой юм байгаа юм. 
Тэр дотроо энэ малын тоо толгойн албан татвар чинь орон нутгийн татвар байхгүй юу. Сумын татвар. Тийм. Тэгээд би гол нь ирүүлсэн субъект нь Засгийн газар уу гэж нэгдүгээрт асуух гэж байгаа юм. 
Хоёр дахь, энэ 21 дээр байгаа Мэдээллийн ил тод байдал ба мэдээлэл авах эрхийн тухай хууль гээд. Эртээд чинь бид ийм хууль баталсан харагдаад байх юм. Баталчихсан л гэж л бодоод л байх юм. Та бүхэн үүнийг нь тодруулаадахаарай. Хэрэв баталчихсан бол одоо хасчих хэрэгтэй болов уу гэж бодож байна. Баярлалаа.
Н.Энхболд: Энэ нэгдүгээр асуудлын хувьд Д.Тогтохсүрэн дарга аа. 
Энэ техникийн алдаа гарсан бололтой юм. 
Энэ Монгол Ардын намын бүлгээс бичгээр ирсэн санал дотор Мэдээллийн ил тод байдал ба мэдээлэл авах эрхийн тухай хуулийн шинэчилсэн найруулгын төсөл гээд орчихсон юм байна. 
Тэгэхээр энэ батлагдчихсан хууль байгаа учраас одоо энэ жагсаалтаасаа хасчихъя. 
Хоёр дахь нь, татварын холбоотой хуулиуд Засгийн газраас ирсэн хуулийн төслүүд байгаа юм байна. Засгийн газраас ирүүлсэн байна. Тийм. 
Тэгэхээр энэ хэвээрээ үлдээд түрүүчийн хэлсэн Мэдээллийн ил тод байдал ба мэдээлэл авах эрхийн тухай хуулийн шинэчилсэн найруулгын төсөл гэж хуулийн төслийг хасаад. Өөр асуулттай гишүүн байна уу? Х.Нямбаатарын гишүүн байгаа. 
Х.Нямбаатар: Би нэг асуулт асууя. Энэ тогтоолын төслийн 3 дээр хэлэлцүүлгийн шатанд байгаа болон Монгол Улсын Ерөнхийлөгч, Засгийн газар, Их Хурлаас өргөн мэдүүлсэн энэ нэгд зааснаас бусад хууль, шийдвэрийн төслүүдийг энэ хаврын ээлжит чуулганаар хэлэлцүүлнэ гэж байна. 
Тэгэхээр би нэг зүйлийг протоколд тэмдэглүүлэх гэсэн юм. Асуулт асуугаад. Энэ Их Хурлын Тамгын газрынхнаас хариулах уу. М.Үнэнбат хариулах уу.

Гэтэл энэ тогтоолын төслийн 1 дүгээр зүйлд Гэмт хэрэг, зөрчлөөс урьдчилан сэргийлэх тухай хуульд нэмэлт, өөрчлөлт оруулах тухай хуулийн төслөө гэж байна. 
Энэ бол нэгдүгээр хэлэлцүүлэг хийгдчихсэн. Одоо эцсийн хэлэлцүүлгийг чуулганы нэгдсэн хуралдаан дээр хийхээр л байж байгаа шүү дээ. Гэтэл яагаад тогтоолын төслийн нэг дээр нь энэ байгаа юм. 
Би хариултын дараа юу протокол тэмдэглүүлэх гээд байна вэ гэвэл тогтоолын төслийн 3 дээр байгаа, энэ хэлэлцүүлгийн шатанд байгаа гэдэг агуулгад чуулганы хуралдаанаар хэлэлцэх эсэх нь шийдээд одоо санал хураалт явахад үлдчихсэн байгаа. Д.Тогтохсүрэн дарга бүлгийн завсарлага авсан Холбооны эрх зүйн байдлын тухай хууль, Сангийн эрх зүйн байдлын тухай хууль энэ 3 дугаар одоо заалтад багтаж байгаа гэдгийг хурал даргалагч энэ протоколд нэг тэмдэглэж үлдээмээр байна. 
Тэгээд тэр миний тэр асуусан 1 дүгээр заалтад 1 дүгээр зүйлд байгаа бүр нэгдүгээр хэлэлцүүлгийг нь хийгдээд дууссан. Одоо эцсийн хэлэлцүүлэг сонсох гэж байгаа хуулийн төсөл дахиад өөр агуулгаар өргөн баригдаж байгаа юм уу. Эсвэл энэ техникийн алдаа гарчихсан юм уу? Энэ хоёр дээр нэг хариулт өгөөч. 
Н.Энхболд: Энд өөр нэмж барьсан хуулийн төсөл байхгүй. 
Ардчилсан намаас бичгээр ирүүлсэн санал дотор Гэмт хэрэг, зөрчлөөс урьдчилан сэргийлэх тухай хуульд өөрчлөлт оруулах тухай хуулийн төсөл гэж байгаа юм байна. Өөрчлөлт оруулахаар. 

Тэгэхээр энэ орчихсон байж байгаа. Нэг гэсэн дотор. Сайдын ярьсан хууль бол гурав дотроо ингээд багтаад явж байгаа гэж ойлгож болно. 
Одоо би яг хэлэх гээд байж байна. Тийм. Холбооны эрх зүйн байдлын тухай хууль, Сангийн эрх зүйн байдлын тухай хуулиуд хэлэлцээд эхэлчихсэн. Х.Нямбаатар сайд аа. Сая хоёр хууль, Холбооны эрх зүйн байдлын тухай, Сангийн эрх зүйн байдлын тухай хуулийг хэлэлцээд эхэлчихсэн явж байгаа. Ер нь батлагдахад нэлээн ойртоод явсан. 
Тэгэхээр энэ бол албан ёсоор тэр юун дотроо орж байгаа. Гурав дахь заалт дотор орно гэдгийг протоколд тусгачихъя. Өөр асуулттай гишүүн байна уу? Асуулт дууслаа. Хариултаа авч гүйцлээ. Санал хэлэх гишүүн байна уу?  Д.Тогтохсүрэн гишүүн.

Д.Тогтохсүрэн: Баярлалаа. Би ерөнхий санал хэлэх гээд байгаа юм. Энэ Хууль тогтоомжийн хуулийг өөрчилмөөр байгаа юм. 
Энэ Улсын Их Хурал Үндсэн хуулиар Их Хурал, Засгийн газар, Улсын Их Хурлын санаачлах хуулиудыг Их Хурал тогтоохоор бид Үндсэн хуульд оруулсан юм. Жишээ нь, одоо энэ цөөнх бол ингээд Татварын хууль, Нийгмийн даатгалын хуулиудаар тоглолт хийх нөхцөл бүрдчихээд байгаа юм. Хийгээд л байгаа. Одоо манай Б.Пүрэвдорж өдөр бүр яриад байгаа шүү дээ. Нийгмийн даатгал дээр. 
Гэтэл хаврын чуулганд хэлэлцэх асуудал дээр сая Ардчилсан намын саналыг харахаар Онцгой албан татварын хууль, Нэмэгдсэн өртгийн албан татварын хууль, Нийгмийн даатгалын шимтгэлийн хувь хэмжээ өөрчлөхтэй холбоотой хуулиудыг бүгдийг нь Ардчилсан намын бүлгээс санаачлаад оруулаад ирчихсэн байгаа байхгүй юу. 
Тэгэхээр энэ татварын энэ том том хуулиудыг ингээд нэг гишүүн санаачилдаг эд нарыг болиулах ёстой юм. Татварын хууль, Нийгмийн даатгалын хууль цэвэр Засгийн газар санаачилдаг л баймаар байгаа юм. Хууль. Энэ чинь санхүүгийн эх үүсвэрийн гол хуулиуд учраас. Тэгэхгүй бол одоо тэр НӨАТ-ын хууль чинь гэхэд л 10 байгаа НӨАТ чинь 5 болгоно гээд ороод ирчихсэн байж байгаа шүү дэ. Тийм.
Тийм учраас би юу гэж хэлэх гэж байна гэхээр ер нь Хууль тогтоомжийн хуулийг Их Хурал хаврын чуулганаараа хэлэлцчихээд байгаа юм. Х.Нямбаатар сайд аа. 
Тэгээд түүгээрээ энэ хэлбэр, зааг хязгаарыг нь тогтоож, Их Хурлын гишүүн санаачлах хууль, Засгийн газар санаачлах хууль, Ерөнхийлөгч санаачлах хууль гэж бид Үндсэн хуульд заасан энэ зүйлээ одоо бодитой биелүүлж өгөх ийм зайлшгүй шаардлага байна гэж ингэж үзэж байгаа юм. 
Н.Энхболд: Тийм. Тэгээд одоо тэр чинь хэрэв нэмэхгүй бол бас худлаа хэллээ гэдэг ийм асуудалд оруулна шүү дээ.

Тэгэхээр ер нь нэгдүгээрт Д.Тогтохсүрэн даргын хэлж байгаатай би бол жишээ нь санал нэг байна. Үүнийг бид цэгцлэх ёстой. Үндсэн хуульд оруулсан нэмэлт, өөрчлөлтийн агуулга бол ялангуяа энэ санхүү, эдийн засаг, хөрөнгө мөнгө, төсөвтэй холбоотой асуудлуудыг Засгийн газар санаачилж оруулж ирж байх ийм агуулгатай хууль болсон. 
Яах вэ, хуульд Улсын Их Хурлын гишүүд, хууль санаачлах эрх бүхий этгээдүүд тийм хууль санаачлах эрх бий л дээ. Гэхдээ бид Үндсэн хуульд оруулсан нэмэлт, өөрчлөлтийнхөө утга агуулга, юмыг цааш нь яг одоо амьдрал дээр хэрэгждэг бусад хуулиуддаа тусгах, тэр зөв зам руу нь оруулах ийм шаардлага байгаа. Үүнийг хэдүүлээ дараагийн чуулганаар бас ярих нь зөв байх. Ер нь зөв байх гэж бодож байна. Үүнийг протокол дээр оруулах хэрэгтэй. 
Одоо энэ ажлын албаныхан өнөөдөр танилцуулга барина шүү дээ. Энэ танилцуулга дээр нэмж наад юмнуудаа заавал оруул. За юу. Тийм. Тэгээд шалтгаануудыг нь бичээд. Ийм шалтгаан. Үндсэн хуультайгаа холбоод бичээд танилцуулга дээрээ энэ заалтаа оруулчихъя. 
Өөр саналтай гишүүн. Би нэг санал хэлчихье. 
Миний мэдэж байгаагаар тав, зургаан Улсын Их Хурлын гишүүн өргөн мэдүүлсэн. Бас тэгэхдээ энэ батлан хамгаалах салбар, аюулгүй байдлын салбартай холбоотой гаалийн татвартай холбоотой ийм асуудал байгаа юм. Үүнийг ямар ч байсан би дурдаад протоколдоо тусгуулчихъя. Засгийн газраас саналаа авчихсан. Өргөн мэдүүлж байгаа ийм хууль байгаа. Энэ хоёр хуулийг протоколд тэмдэглүүлээд. Тэгээд гурав дахь заалтын хүрээнд багтаагаад хэлэлцүүлнэ гэж ойлгоод явчихъя гэсэн ийм саналтай байна. 
Ингээд гишүүд саналаа хэлж дууслаа. Одоо санал хураалт явуулна. 
“Монгол Улсын Их Хурлын 2022 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг чуулганы нэгдсэн хуралдаанд оруулж батлуулах нь зүйтэй гэсэн томьёоллоор санал хураалт явуулна. Санал хураалт. 
Тайлбар, танилцуулга дээр нэрээр нь бичээд, урьд нь шалтгааныг нь бичээд тэгээд ингээд оруулчихъя гэж сая тохирлоо. Тийм. Тэгэхдээ бид Үндсэн хуулийнхаа юмыг жаахан хэрэгжүүлэх, амь оруулах шаардлагууд бий л дээ. Тэгэхгүй бол тэр Үндсэн хуульд ийм нэмэлт, өөрчлөлт оруулсны утга учир нь гарахгүй шүү дээ. 
11 гишүүн санал хураалтад оролцож, 8 гишүүн дэмжиж, 72.7 хувийн саналаар Байнгын хорооноос нэгдсэн чуулганд асуудлаа оруулъя гэсэн санал дэмжигдлээ. 
Чуулганы нэгдсэн хуралдаанд төслийг ойрд үг хэлээгүй гишүүн хэн байна? Ц.Мөнх-Оргил гишүүн танилцуулчих уу? Чуулганы нэгдсэн хуралдаанд Байнгын хорооны саналыг. Ц.Мөнх-Оргил гишүүн. 

Байнгын хорооны хуралдаанаар хэлэлцэх асуудлууд дууслаа. Гишүүддээ баярлалаа. 
Төрийн байгуулалтын байнгын хорооны энэ өдрийн хуралдаан хаасныг мэдэгдье. 

Дууны бичлэгээс буулгасан:
ХУРАЛДААНЫ ТЭМДЭГЛЭЛ 
ХӨТЛӨХ АЛБАНЫ 

